
Pe perde ö tempo a lësile, ö l’ha raxon da vende.

Poi, pe abbassâ ö vernacolo, s'azzunze ûn argomento,

Che ö l[']è, besœugna ammettilo, de peiso e de momento;

Pe quanto ö l'aggie spirito, pe ben che ö segge scrîto,

Ö se rivolze a ûn pûbblico chi ë molto circoscrîto,

O nö l[']è lingua, e e Lettere nö vœuan pe sta raxon,

Tegnî manco pe proscimo, ne-a so giurisdizion,

E maôma, se ö se tollera pe grazia, pe caitæ,

Pe ûn scarto letterario de bassa qualitæ.

Però besœugna intendise, che a queste conclûxioin,

Ghe vegno, ma faxendoghe e debite eccezioin;

Se diggo che a-o vernacolo se ghe fa poca cea,

Parlo de chi, pe-o solito, ö scrîve ä mæ manea,

Parlo de mi, ed in genere di mæ condelinquenti

Ai quæ l'idioma patrio ö gh'allighisce i denti,

Percöse, se in vernacolo passieivan pe discreti,

Ne-a lingua, sæivan sûbito scîacchæ dai vei pöeti,

E invece d’ëse, in grazia do gergo, tolleræ,

Sæivan piggiæ da-o pubblico a scoppole, a bughæ!

E mi son de sto nûmero; ma comme mi, premetto,

Nö son tutti i congeneri pöeti dö dialetto,

Nö tûtti van da mæxima e bœuttan zû di versci,

Perchè san che a repûbblica di orbi, a l[']è in man di guærsci.

Ma ghe n[']è, pochi in nûmero, l[']e veo, ma pochi boin

Che trattan ö vernacolo con ätre inspirazìoîn,

Pöeti i ciû legittimi pe forma e intelligenza,

I quæ se cö vernacolo han scrito a preferenza,

